
Монгол Улсыг мэдээллийн технологийн гарааны бизнесийн эдийн засгийн чөлөөт бүс болгох тухай хуулийн төслийн талаар

Монгол Улсын Их Хурлын 2020 оны 52 дугаар тогтоолоор баталсан “Алсын хараа-2050 Монгол Улсын урт хугацааны хөгжлийн бодлого”, 2020 оны 23 дугаар тогтоолоор баталсан “Монгол Улсыг 2021-2025 онд хөгжүүлэх таван жилийн үндсэн чиглэл”, 2020 оны 24 дүгээр тогтоолоор баталсан Засгийн Газрын 2020-2024 оны үйл ажиллагааны хөтөлбөрт мэдээллийн технологийн салбарыг дэмжиж тэргүүлэх чиглэл болгох, улмаар эдийн засагт оруулах хувь нэмрийг нэмэгдүүлэх зорилт тавьсан. Эдгээр урт болон дунд хугацааны бодлогын баримт бичигт мэдээлэл технологийн салбарт төрөөс баримтлах бодлого, дэмжлэгийн хэлбэрүүдийг ерөнхий тусгасныг технологи хөгжүүлэлтийн идэвхтэй үйл ажиллагаа явуулж буй компаниудын тодорхойлсон мэдээллийн технологийн салбарын тулгамдсан асуудлыг шийдвэрлэх байдлаар тусгасан. 

Тодруулбал, Нийт 6 бүлэг, 14 зүйлтэй хуулийн төсөлд зарчмын шинжтэй дараах асуудлыг тусгасан. Үүнд:

1.Хуулийн төсөлд нэр томьёоны тодорхойлолт оруулж, мэдээллийн технологи, мэдээллийн технологийн компани, судалгаа-хөгжүүлэлтийн зардал зэргийн хамрах хүрээ, ойлголтыг тодорхойлсон. 

2.Хуулийн үйлчлэх хүрээг тогтоохдоо мэдээллийн технологийн компанид төрөөс үзүүлэх дэмжлэг, тавигдах шаардлагатай холбоотой харилцааг зохицуулахаар тусгаж, жижиг дунд үйлдвэрлэл болон инновацийн үйл ажиллагаа эрхлэгчтэй холбоотой харилцаанд уг хууль үйлчлэхгүй байхаар тусгасан.

3.Мэдээллийн технологийн гарааны бизнесийг дэмжих төрийн бодлогыг хэрэгжүүлэхдээ 1) Төрөөс мэдээллийн технологийн талаар баримтлах бодлогод нийцсэн байх; 2) Экспортын баримжаатай эдийн засгийн бий болгоход чиглэсэн байх; 3) Улс, бүс нутаг, дэлхийд өрсөлдөх чадвартай бүтээгдэхүүнтэй байх; 4) Хөдөлмөр эрхлэлтийг дэмжих, хөгжүүлэгчдийг дэлхийд гарахад дэмжих зарчим баримтлахаар оруулсан. 

4. Мэдээллийн технологийн гарааны бизнест төрөөс үзүүлэх дэмжлэгт ялгаатай шаардлага тавигдахаар тусгасан. Тодруулбал, Монгол Улсад татвар төлөгчөөр бүртгэгдсэн, 10-аас доошгүй ажилтны нийгмийн даатгалыг төлж байгаа мэдээлэл, холбооны салбарын ангилалд багтсан үйл ажиллагааны чиглэлтэй буюу мэдээллийн технологийн компанийн бүртгэлийн жагсаалтад орсон компанийг эхний 3 жилд орлогын албан татвараас чөлөөлөх; 4 дэх жилээс мэдээллийн технологийн үйл ажиллагаанаас олсон орлогод ногдуулсан орлогын албан татварыг 50 хувиар хөнгөлөх болон хөрөнгө оруулагч иргэн, хуулийн этгээдэд тухайн жилд ногдуулсан орлогын албан татварыг хөрөнгө оруулалтын хувиар хөнгөлөх зэрэг дэмжлэг олгохоор оруулсан. 

Харин өөрийн ажилтныг чадваржуулах, мэргэшүүлэх чиглэлээр төсөл, хөтөлбөр хэрэгжүүлсэн, сургалтад хамруулсан зардлыг татвар ногдуулах орлогоос хасаж тооцох; экспортолсон болон оюуны өмчид бүртгүүлсэн бүтээгдэхүүний судалгаа, хөгжүүлэлтийн зардлын 70 хүртэлх хувьтай тэнцэх 1 удаагийн дэмжлэг олгоход дээр дурдсанаас гадна Монгол Улсад программ хангамжийн бүтээлийн зохиогчийн эрх бүртгүүлсэн байх; судалгаа, хөгжүүлэлтийн зардлын хэмжээ үйл ажиллагааны нийт зардлын 90 хувиас дээш байх; нийгмийн даатгалын шимтгэл төлдөг ажилтны тоо 30-аас доошгүй байх нэмэлт шаардлага тавьсан.

Хуулийн төсөлд тусгасан дэмжлэгийн хэлбэрүүдийг технологи хөгжүүлэлтийн идэвхтэй үйл ажиллагаа явуулж буй компаниудын судалгааны үр дүн, төлөөлөлтэй хийсэн уулзалтаар яригдсан асуудлын хүрээнд тодорхойлсон. Тодруулбал, татварын хөнгөлөлт, чөлөөлөлт, чөлөөт бүс гэхээс хөрөнгө оруулагчийг дэмжих, бүтээгдэхүүнтэй болоход дэмжлэг үзүүлэх эрх зүйн орчныг бий болгох нь илүү үр дүнтэйг тэмдэглэж байсан.  

Мэдээллийн технологийн салбарыг дэмжих тухай хуулийн төсөл боловсруулсантай холбогдуулан Харилцаа холбооны тухай хууль, Хөрөнгө оруулалтын тухай хууль, Аж ахуйн нэгжийн орлогын албан татварын тухай хууль, Хувь хүний орлогын албан татварын тухай хууль, Зөрчлийн тухай хууль, Зөрчил шалган шийдвэрлэх тухай хуульд нэмэлт, өөрчлөлт оруулах тухай хуулийн төслийг боловсрууллаа.

